
遊鯈亭記

作者：歐陽修　北宋

1038年

本作品收錄於《廬陵文鈔/20》和《歐陽修集/卷064》以及《唐宋八大家文鈔 (四庫全書

本)/卷048》

禹之所治大水七，岷山導江，其一也。江出荊州，合沅、湘，合漢、沔，以輸之海。其

為汪洋誕謾，蛟龍水物之所憑，風濤晦冥之變怪，壯哉！是為勇者之觀也。

吾兄晦叔為人慷慨喜義，勇而有大志。能讀前史，識其盛衰之跡，聽其言，豁如也。困

於位卑，無所用以老，然其胸中亦已壯矣。

夫壯者之樂，非登崇高之丘，臨萬里之流，不足以為適。今吾兄家荊州，臨大江，舍汪

洋誕謾，壯哉，勇者之所觀！而方規地為池，方不數丈，治亭其上，反以為樂，何哉？

蓋其擊壺而歌，解衣而飲，陶乎不以汪洋為大，不以方丈為局，則其心豈不浩然哉！夫

視富貴而不動，處卑困而浩然其心者，真勇者也。然則，水波之漣漪，游魚之上下，其

為適也，與夫莊周所謂惠施遊於濠梁之樂何以異？烏用蛟魚變怪之為壯哉？故名其亭曰

遊鯈亭。景祐五年四月二日，舟中記。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

